
 Program Title / Xóta : Jeremiah goes to a potter, Israel has 

forgotten his God, Conspiracy against Jeremiah / Jelemíi yi 

Wěmata 18 

Gbeyíɖɔ akɔjijɛ xóxó ɔ́ tɔn gěgé káká jɛ mɛsɛ́dó Pɔ́lu jí ɔ́, yě nɔ́ zán akpajlɛ́ 

zɛ̌nmɛtɔ́ tɔn, bó nɔ́ dó tínmɛ nǔgbó tají gěgé dó kunkplá Mawu kpódó gbɛtɔ́ kpó. 

Xó e Mawu Mavɔmavɔ ɖɔ nú mì ɔ́ ɖíe: Jelemíi, sɔ́ nǔ bó yi zɛ̌nmɛtɔ́ xwé, nú 

má ɖɔ xó nú we ɖo fínɛ́. Ée Mawu ɖɔ mɔ̌ ɔ́, un yi zɛ̌nmɛtɔ́ xwé, bɔ alɔ tɔn ɖo 

ko mɛ, ɖo zɛ̌nto mɛ. (Jelemíi 18 :1-3) 

Mawu sɛ́ Jelemíi dó zɛ̌nmɛtɔ́ ɔ́ xwé, bónú é ná yi kpɔ́n nǔjijɛ ɖé, bó yí nǔkplɔ́nmɛ 

sín mɛ. ɖo tan kléwún élɔ́ fí ɔ́, mɛ e nyí zɛ̌nmɛtɔ́ ɔ́ é kpódó kozɛ́n ɔ́ kpó ɔ́, yě mɛ 

ɖě vɛ́ wǔ ná tunwun ǎ. Zɛ̌nmɛtɔ́ ɔ́ wɛ nyí Aklúnɔ Mavɔmavɔ ɔ́. Bɔ ko ɔ́ nyí Izlayɛ́li. 

Lo ɔ́, mǐ ɖó ná lɛ́ mɔ nukúnnú jɛ wú ɖɔ ayǐhínhɔ́n gbɛ ɔ́ bǐ wɛ ɖo ko ɔ́ sín afɔ sɔ́ 

ɖó te wɛ. 

Ɖokpó ɖokpó mǐtɔn lɛ́ɛ ɔ́, ko wɛ mǐ nyí ɖo zɛ̌nmɛtɔ́ Sɛ́mɛɖó Nǔbǐwúkpétɔ́ ɔ́ lɔ 

mɛ. 

Ényí zɛ̌n e mɛ wɛ é ɖe ɔ́ má nyɔ́ ǎ ɔ́, é nɔ́ vɔ́ ko e é dó mɛ zɛ̌n ɔ́ ná ɔ́ nya d'é 

wú, bó nɔ́ dó bló ɖěvo, bɔ é nɔ́ cí lě e é ba gbɔn é. É nɔ jɛ mɔ̌ tɛgbɛ. (Jelemíi 

18 :4) 

Jelemíi ɖo zɛ̌nmɛtɔ́ ɔ́ kpɔ́n sɛ́ dó wɛ ɖo azɔ̌ tɔn wa wɛ. É nɔ́ sɔ́ afɔ dó ko e ɖo ayǐ 

é mɛ bó nɔ́ nya ganjí. Énɛ́ ɔ́ gúdo ɔ́, é nɔ́ wá sɔ́ alɔ dó ko ɔ́ mɛ bó nɔ́ dó wa aɖawun 



nǔ e é jló ná bló ɔ́ tɔn. Lo ɔ́, é bló ɔ́, nǔ ɔ́ nɔ́ jɛ jlɔ́ ǎ. Bóyá ko ɔ́ syɛ́n dín abǐ é bɔ 

dín wɛ. Énɛ́ ɔ́ wú ɔ́, é nɔ́ lɛ́ hɛn gba bó nɔ́ lɛ́ vɔ́ bló ɖěvo. 

Zɛ̌nmɛtɔ́ ɔ́ ɖokpónɔ wɛ nɔ́ zé nǔ e jló e bɔ é ná bló ɔ́ sín gbeta. É ɖó acɛ bǐ dó ko 

e ɖo alɔ tɔn mɛ ɔ́ jí. Bɔ acɛ e é ɖó d’ ́jí é ɖó dogbó lɔ ǎ. 

Zɛ̌nmɛtɔ́ sixú zé ko dó wa nǔ e jló é ná: ko ɖokpó e é nya ɔ́, é sixú zé dó mɛ zɛ̌n e 

è nɔ zán nú nǔjɔnǔ é; é ka sixú lɛ́ zé dó mɛ zɛ̌n e è nɔ zán nú nǔ yǎyá é. (Hlɔ̌manu 

9 :21) 

Bɔ é ɖɔ nú azɔ̌gbɛ́ tɔn Timɔtée ɖɔ : 

Agbǎn e è sɔ́ siká abǐ kpatágan dó bló ná lɛ́ɛ kɛ́ɖɛ́ wɛ è nɔ mɔ ɖo xwé ɖaxó ɖokpó 

gbe ǎ; è nɔ lɛ́ mɔ agbǎn e è sɔ́ atín dó bló ná ɔ́ kpódó ée è sɔ́ ko dó bló ná ɔ́ kpó. 

Agbǎn nukɔntɔn lɛ́ɛ ɔ́, hwenu e è ja nǔjɔnǔ ɖé wa gbé ɔ́ wɛ è nɔ ɖe yě tɔ́n; amɔ̌ ɖě 

lɛ́ɛ ɔ́, è nɔ zán yě nú nǔ yǎyá lɛ́ɛ. Ényí mɛɖé sixú ɖe nǔ nyanya e xó un ɖɔ ɔ́ sín 

gbɛzán tɔn mɛ ɔ́, nǔjɔnǔ wɛ è nǎ nɔ sɔ́ ɛ dó bló ná ɖó é ɖo gǎn tɔn sín acɛ mɛ bǐ 

sésé, bó jɛ alɔ n'i, bó ɖo gbesisɔ mɛ, bɔ é ná sɔ́ ɛ dó wa nǔ ɖagbe bǐ ná. (2 Timɔtée 

2 :20-21) 

Jɛ nukɔn hwɛ̌ ɖ’ayǐ ɔ́, kɔ́gúdu yǎyá kpowun e ma nyí nǔɖé wa nú ǎ ɔ́, wɛ un nyí. 

Lo ɔ́, ényí un jló ná nyí nǔzínzán xɔ akwɛ́ ɔ́, énɛ́ ɔ́ kpo ɖo así ce. 

É ɖo mɔ̌ có ɔ́, éyɛ́ wɛ nyí gǎn ɔ́, bɔ é hɛn ɔ́, é ná wa nǔ e jló e ɔ́, ɖo wɛ̌kɛ́ élɔ́ e nyí 

étɔn ɔ́ mɛ. Bɔ mɛɖé ka ɖó acɛ bó ná glɔ́n ali nú jlǒ tɔn ǎ, bɔ ayǐ ɖokpó ná wá hɔ́n 

bɔ nǔnyawlí tɔn lɛ́ɛ wɛ ná wá cicɛ mɛ. 

Acɛkpikpa tɔn sɔ kpɛ́n bɔ nǔ bǐ vɔ. Mawu ɖó gbe ná ɖó nú mɛɖé ǎ. É ɖó xónámɛtɔ́ 

sín gbɛ̌ta ɖě ǎ. Mɔ̌ jɛ́n é ma ka lɛ́ ɖó wěmazénúmɛtɔ́ ǎ é nɛ́. 

Gbɛtɔ́ e fɔ́n gǔ bó ɖɔ nǔ kún ná nyí mɔ̌ ó é ɔ́, mɛsɛ́dó Pɔ́lu yí gbe n’i bó ɖɔ : 

Hwi gbɛtɔ́ ɔ́, ani a ka nyí, bó ná dɔn nǔ xá Mawu? Kozɛ́n sixú kanbyɔ́ mɛ e bló é 

ɔ́ ɖɔ nɛ̌ ká gbɔn bɔ é bló émí gbɔn lě ají a? (Hlɔ̌manu 9 :20) 

Cóbónú Judáa ná sɔ́ kan dó kɔ bo kú ɔ́, é bɛ́ akwɛ́ e é yí dó sa Aklúnɔ tɔn ɖó 

sinsɛnxɔ mɛ. 

Énɛ́ ɔ́, Mawu Mavɔmavɔ ɖɔ nú mì ɖɔ: Mi Izlayɛ́li ví lɛ́ɛ ɔ́, lě e zɛ̌nmɛtɔ́ énɛ́ ɔ́ ɖo 

ko sín nǔ wa gbɔn wɛ ɔ́, nyɛ lɔ sixú wa nǔ mitɔn gbɔn mɔ̌ ǎ cé? Lě e ko nɔ cí gbɔn 



ɖo zɛ̌nmɛtɔ́ lɔ mɛ ɔ́, mɔ̌ wɛ mi ɖe ɖo alɔ ce mɛ. Xó e nyɛ Mawu Mavɔmavɔ ɖɔ ɔ́ 

nɛ́. É nɔ́ wá su hwe ɖe nú, bɔ un nɔ ɖɔ xó dó akɔta ɖé abǐ axɔ́súɖuto ɖé wú ɖɔ: un 

ná hɔn ɛ atín ɖɔhun, un ná mu i zin dɛ́ atín ɖɔhun, un ná hɛn ɛ gblé. Lo ɔ́, nú akɔta 

élɔ́ e xó ɖɔ wɛ un ɖe ɔ́ ká jó nyanya wiwa dó, bó lɛ́ kɔ sín hwɛ e hu wɛ é ɖe ɔ́ gúdo 

ɔ́, un nɔ jó nǔ e un ɖɔ un ná wa xá ɛ ɔ́ dó. É ká nɔ́ wá su hwe ɖé nu, bɔ un nɔ ɖɔ 

xó dó akɔta ɖé abǐ axɔ́súɖuto ɖé wú ɖɔ: un ná gbá we xɔ ɖɔhun, un ná tun we atín 

ɖɔhun. 10Lo ɔ́, nú akɔta énɛ́ bló nǔ e un gbɛ́ wǎn ná ɔ́, bó má ɖótó mì ǎ ɔ́, un ná 

jó nǔ ɖagbe e un ko ɖɔ un ná bló n'i ɔ́ dó. (Jelemíi 18 :5-10) 

Mawu ɖó hwɛ nú Izlayɛ́li bó dɔn tó ɖaxó énɛ́ ɔ́ n’i có ɔ́, é hɛn ɔ́, é ná lɛ́ vɔ́ ɛ bló 

ɖó bǐ bɔ é ná húzú zɛ̌n ɖagbe tawun bo nyɔ́ kpɔ́n. Wěmafɔ élɔ́ ɔ́ jló ná ɖɔ ɖɔ lě e 

gbɛtɔ́ lɛ́ɛ nɔ́ wa nǔ gbɔn ɔ́ wɛ Mawu nɔ́ kpɔ́n bó nɔ́ dó wa nǔ. Lo ɔ́, yɛɖobǒjí 

kpowun xó wɛ nyí mɔ̌, ɖó Mawu ɔ́, é nɔ́ húzú alɔkpa e é nɔ́ wa nǔ gbɔn ɔ́ ɖó hwenu 

lɛ́ɛ ɖyɔ́ wú gbeɖé ǎ, ɖó nǔ énɛ́ lɛ́ɛ bǐ wɛ kó ɖo tito tɔn mavɔmavɔ lɛ́ɛ mɛ. 

Din ɔ́, Jelemíi, ɖɔ nú Judáanu lɛ́ɛ kpó Jeluzalɛ́munu lɛ́ɛ kpó ɖɔ: ‘Nyɛ Mawu 

Mavɔmavɔ ɖɔ: Un ɖo nǔ nyanya ɖé lin dó mi wú wɛ. Mɛ ɖokpó ɖokpó ní lɛ́ 

kɔ sín ali nyanya e jí é ɖe é jí, bó mlɛ́ ali ɖagbe, bó húzú walɔ. Lo ɔ́, yě ná ɖɔ: 

“Xó ɖé kpowun wɛ nyí xó énɛ́; nǔ e mǐ xwe ɔ́ wɛ mǐ na wa. Mɛ ɖokpó ɖokpó 

ná bló nǔ nyanya e ayi tɔn ɖɔ n'i é. (Jelemíi 18 :11-12) 

Yɛmɛnú xó ɖé sɔ́ ɖo xó ɔ́ mɛ ǎ ! Izlayɛ́li ví lɛ́ɛ ɖɔ agbawungba ɖɔ émí kún ná lɛ́ 

vɔ́ jɔ gbeɖé ó. Adǎn gblɔ́n nú togun ɔ́ wɛ Mawu ɖe lɛ́ɛ bǐ húzú xɔ́ vɔ̌tɔ́, ɖó yě bǐ 

kplé bó syɛ́n ayixa ɖɔ émí ná húzú sín gbeta émítɔn jí gbeɖé ó. 

Laglásilinfín nɔ́ hán ɖo Libáan só lɛ́ɛ jí gbeɖé a? Sin e nɔ sa sín Libáan dɔ̌n 

ɔ́, sin fífá énɛ́ ɔ́ gɔn sisa kpɔ́n a? (Jelemíi 18 :14) 

Nǔjijɛ e nɔ́ tíin ɖo ayǐhínhɔ́n ɔ́ mɛ lɛ́ɛ nɔ́ húzú ǎ. Izlayɛ́li ɔ́, éyɛ́ ka ná nɔ fí ɖokpó 

bɔ é gló. Nǔjijɛ wé énɛ́ lɛ́ɛ jlɛ́ wɛ Jelemíi ɖe mɔ̌. 

Énɛ́ ɔ́ gúdo ɔ́, mɛ ɖé lɛ́ɛ nɔ ɖɔ ɖo yěɖée tɛ́ntin ɖɔ: “Mi wá mǐ blá Jelemíi gbé. 

Vɔ̌sánú-xwlémawutɔ́ e ná kplɔ́n sɛ́n ɔ́ mǐ ɔ́ hán ǎ. Nǔnywɛ́tɔ́ e ná kplɔ́n nǔ mǐ 

ɔ́ hán ǎ. Gbeyíɖɔ e ná ɖɔ Mawuxó nú mǐ ɔ́ hán ǎ. Mi wá mǐ ní kpa xó ɖɔ dó 

nu tɔn, dó ba xó e. Mǐ nǎ ké ya nú xó e wlí ɖɔ wɛ é nɔ́ ɖe lɛ́ɛ ǎ. (Jelemíi 18 :18) 

Vɔ̌sánú-xwlémawutɔ́ e ɖó ná kplɔ́n sɛ́n ɔ́ mɛ lɛ́ɛ, gbeyíɖɔ e nɔ́ yí wɛn sín Mawu 

gɔ́n bó nɔ́ dó lɛ́ɛ, kpódó nǔnywɛ́tɔ́ e nɔ́ ná xó acɛkpikpa ɔ́ lɛ́ɛ kpán wɛ ɖo togun ɔ́ 

kplá wɛ. Yě mɛ e lɔ mɛ akɔta ɔ́ bǐ ɖe lɛ́ɛ nɛ́. 



Gbě e blá dó Jelemíi ta wɛ Izlayɛ́li ví lɛ́ɛ ɖe ɔ́ wɛ nyí ɖɔ yě ná kɔn mǎsin kɔn nyi 

wǔtu tɔn hwɛ̌. Bɔ énɛ́ ɔ́ gúdo ɔ́, yě ná wá ɖó adingban ɖó kɔ tɔn ɖɔ é nylá nu dó 

Mawu bó ná wá hu i. Nǔ e sinsɛngán lɛ́ɛ wa xá Jezu é nɛ́. 

Jelemíi ɖɔ: “Mawu Mavɔmavɔ, ɖǒtó mì! Se xó e ɖɔ wɛ kɛntɔ́ ce lɛ́ɛ ɖe é. Yě kun 

do gɔngɔn bɔ un ná jɛ mɛ. È nɔ wa ɖagbe bo nɔ yí alɔgúdokpɛ́ a? Mawu, flín ɖɔ 

nukɔn towe wɛ un nɔ, bó byɔ́ ɖɔ hwi ní jó xomɛ e a sin dó yě ɔ́ dó. Énɛ́ wú ɔ́, jó 

vǐ yětɔn lɛ́ɛ dó nú adɔ ní hu yě; sɔ́ hwǐ dó hu yě tɛ́. Asi yětɔn lɛ́ɛ ní ba vǐ kpo; yě 

ní húzú asúkúsi; jɛmɛjí ní hu asú yětɔn lɛ́ɛ. Ahwan ní hu mɛ wínnyáwínnyá yětɔn 

lɛ́ɛ. Hwenu e a na sɛ́ kɛntɔ́ dó yě ajijimɛ ɔ́, xósúsú ní mlí ɖo xwé yětɔn lɛ́ɛ gbe. 

Đó yě kun do gɔngɔn bó ná kpé wǔ ce. Yě ɖǒ mɔ nú mì. Mawu Mavɔmavɔ, hwɛ 

ka mɔ lě e yě blá gbě ce gbɔn, lobo ná gblé gbɛ dó nú mì é. Ma sɔ́ hwɛ yětɔn lɛ́ɛ 

kɛ yě ó. Ma wɔn nǔ e yě wa nyi do nú we lɛ́ɛ ɔ́ ó. Yě ní j'ayǐ ɖo nukɔn towe. Nɔ 

xomɛsin jí, bó wa nǔ xá yě. (Jelemíi 18 :19-23) 

Jelemíi sín gbɛ ɖo agbǎgbáɖá bɔ é gbɔ bó ɖo vo sa nú Mawu wɛ, ɖɔ é ní cyɔ́n alɔ 

émí jí. É ɖo nu dó kɛntɔ́ tɔn lɛ́ɛ wɛ. 

Wěmata 19 

Mawu Mavɔmavɔ ɖɔ nú Jelemíi ɖɔ: “Yi zɛ̌nmɛtɔ́ xwé bó xɔ tɔyizɛ́n ɖokpó, bó 

kplá tomɛxó ɖé lɛ́ɛ kpó vɔ̌sánú-xwlémawutɔ́ ɖé lɛ́ɛ kpó. (Jelemíí 19 :1) 

Wěmata e wá yi ɔ́ kplɔ́n mǐ ɖɔ Mawu ɖó acɛ bó ná wa nǔ e jló e ɔ́ xá nǔɖíɖó tɔn 

lɛ́ɛ, kunkplá hwɛjijɔ tɔn e nɔ dɔn tó nú nǔ nyanya é. 

Din ɔ́, Jelemíi lɛ́ vɔ́ ɖɔ azɔn ɖěvo din ɖɔ Mawu ná dɔn tó nú togun tɔn. 

lobo gbɔn Zɛ̌nxwɛ Hɔntogbó ɔ́ sín ali nu, bó yi Hinnɔ́ɔ tɔdo mɛ. A jɛ dɔ̌n ɔ́, a na 

ɖɔ xó e un ná ɖɔ nú we ɔ́. A nǎ ɖɔ: Judáa xɔ́sú e mi, Jeluzalɛ́munu e mi, mi ɖótó 

xó e Mawu Mavɔmavɔ Nǔbǐwúkpétɔ́, Mawu Izlayɛ́li tɔn ɖɔ ɔ́, é ɖɔ: Un ná dó nǔ 

nyanya ɖé sin ɖo to élɔ́ mɛ, bɔ mɛɖé se ɔ́ tó tɔn ná sú gbɔn. Yě jǒ mì dó; yě hɛn 

tɛn élɔ́ mɛ gblé; yě hɛn gblé káká bɔ è mɔ ɔ́, è sɔ́ tunwun ɖɔ tɛn élɔ́ wɛ ǎ; yě dǒ 

zǎlínkpɔ́n zo nú vodún lɛ́ɛ ɖo fí. Yě ká tunwun vodún énɛ́ lɛ́ɛ kpɔ́n ǎ; tɔ́gbó yětɔn 

lɛ́ɛ tunwun ǎ; axɔ́sú Judáa tɔn lɛ́ɛ lɔ ka tunwun ǎ, yě kɔn xomɛvɔ́nɔ sín kanjɔ kɔn 

nyi ayǐ ɖo fí, bɔ é sa tɔ. Yě lí vodún Baalu, bó nɔ dó vǐ yětɔn lɛ́ɛ zo dó sá vɔ̌ n'i. 

Nyɛ zɔ́n nǔ mɔ̌hunkɔtɔn kpɔ́n gbeɖé ǎ; un ka ɖɔ xó tɔn nú mɛɖé ǎ; ayixa 

mɔ̌hunkɔtɔn ká wá xo ce mɛ lɔ gbeɖé ǎ. Énɛ́ ɔ́ wú wɛ nyɛ Mawu Mavɔmavɔ ɖɔ é 



ná jɛ hwe ɖé nu, bɔ è sɔ́ ná ylɔ́ fí élɔ́ ɖɔ ‘Tafɛ́ti’ abǐ ‘Hinnɔ́ɔ tɔdo’ ɖě ǎ. Lo ɔ́, è nǎ 

nɔ ylɔ́ ɖɔ: ‘Mɛ huhu tɔdo. 

Hwenu e è nɔ ɖo vǐ lɛ́ɛ dó zo wɛ ɔ́, è nɔ ɖo nǔ xo wɛ, bónú è ma se xósúsú gbe 

yětɔn ó. 

Aklúnɔ Mawu ɔ́ xomlá ɔ́, é gbɔn vo nú sinsɛn kosi lɛ́ɛ tɔn lɛ́ɛ bǐ, ɖó é gbɛ́ gbɛtɔ́ sɔ́ 

dó sá vɔ̌ bǐ sésé. Énɛ́ ɔ́ wú wɛ é ma nyɔ́ Mawu nukún mɛ ɖěbǔ ɖɔ nǔ ní nyí mɔ̌ ǎ. 

Un ná zin toxóɖɔgbɛ́ Judáa tɔn kpó Jeluzalɛ́mu tɔn kpó dɛ́. Un ná sɛ́ kɛntɔ́ yětɔn 

lɛ́ɛ dó, bɔ yě ná tɔ́n ahwan yě bó hu yě. Un ná zɔ́n mɛ e ma mɔ yě gbɔ ǎ lɛ́ɛ, bɔ yě 

ná hu yě; un ná ná cyɔ yětɔn aklasú lɛ́ɛ kpó ayǐsájɛ lɛ́ɛ kpó, bɔ yě ná vún ɖu. 8Un 

ná wa nǔ xá toxo élɔ́, bɔ mɛ e na mɔ lɛ́ɛ ɔ́ ná sɔ́ alɔ ɖó nu. Mɛ e ɖo dǐndín wɛ lɛ́ɛ 

mɔ ɔ́, avuvɔfún ná blá yě, yě ná sá heelú. Kɛntɔ́ e ɖo kú yětɔn ba wɛ lɛ́ɛ ná xá toxo 

yětɔn bó ná tɔ́n ahwan yě. Ya ná blá ta nú mɛ e ɖo toxo ɔ́ mɛ lɛ́ɛ, káká bɔ yě ná nɔ 

ɖu vǐ yě ɖésúnɔ tɔn lɛ́ɛ, bó ná nɔ́ vún nɔzo yětɔn lɛ́ɛ ɖu. (Jelemíi 19 :7-9) 

Awěxomɛ baɖabaɖa énɛ́ ɔ́, tódɔnnúmɛ e sín xó akɔjijɛ sɛ́n ɔ́ tɔn ɖɔ lɛ́ɛ ɖokpó wɛ. 

Mawu kó ɖɔ ɖo sɛ́n ɔ́ mɛ ɖɔ ényí yě fɔ́n gǔ dó émí jí ɔ́, tó e émí ná dɔn nú yě lɛ́ɛ 

ɖě nɛ́. 

Bó ná dó mɔ tɛn bó gán ɖo adɔ sí bó nɔ gbɛ ɔ́, yě nɔ́ ɖu mɛ yětɔn abǐ xɔ́ntɔn yětɔn 

e kú lɛ́ɛ sín lan. 

A ɖɔ mɔ̌ ɔ́, a na hɛn tɔyizɛ́n ɔ́ gba, ɖo mɛ e kpó hwi kpó zɔn wá lɛ́ɛ nukún mɛ, 11bó 

ná ɖɔ nú yě ɖɔ: Xó e Mawu Mavɔmavɔ Nǔbǐwúkpétɔ́ ɔ́ ɖɔ ɔ́ ɖíe, é ɖɔ: Un ná gba 

togun élɔ́ kpó toxo élɔ́ kpó tɔyizɛ́n ɖɔhun, bɔ xó bǐ ná fó. Tafɛ́ti fí wɛ è na ɖi cyɔ 

lɛ́ɛ ɖó, ɖó tɛn sɔ́ ná tíin ɖo fí ɖěvo ǎ. 12Mɔ̌ wɛ un na bló gbɔn xá toxo élɔ́ kpó mɛ 

e ɖo toxo ɔ́ mɛ lɛ́ɛ kpó. Un ná húzú toxo ɔ́, bɔ é ná cí Tafɛ́ti tɔdo élɔ́ ɖɔhun. Xó e 

nyɛ Mawu Mavɔmavɔ ɖɔ ɔ́ nɛ́. 13Xwé e ɖo Jeluzalɛ́mu lɛ́ɛ kpó Judáa xɔ́sú lɛ́ɛ sín 

xwé kpó ná húzú nǔ blíblí Tafɛ́ti tɔdo élɔ́ ɖɔhun, ɖó xwé énɛ́ lɛ́ɛ bǐ sín xɔ ta wɛ yě 

nɔ́ dó zǎlínkpɔ́n zo nú nǔɖíɖó sɛ́xwé tɔn lɛ́ɛ gbɔn, bó nɔ́ ba ahan nú vodún lɛ́ɛ 

gbɔn. Jelemíi lɛ́ kɔ sín Tafɛ́ti tɔdo mɛ, fí e Mawu Mavɔmavɔ sɛ́ ɛ dó ɖɔ é ní yi ɖɔ 

xó dó nyǐkɔ émítɔn mɛ ɖe é; ée é lɛ́ kɔ wá ɔ́, é cí kɔ́xota ɖo Mawu Mavɔmavɔ xwé 

ɔ́ gbe, bó ɖɔ nú togun ɔ́ bǐ ɖɔ: Xó e Mawu Mavɔmavɔ Nǔbǐwúkpétɔ́, Mawu 

Izlayɛ́li tɔn ɖɔ ɔ́ ɖíe, é ɖɔ: ‘Nǔ e un ɖɔ un na dó sín xá toxo élɔ́ kpó toxo e lɛ́ lɛ̌ dó 

e lɛ́ɛ kpó ɔ́, un na dó bǐ sin xá yě. Đó yě ci ta mɛ; yě ɖótó xó ce ǎ. (Jelemíi 19 :10-

15) 



Axɔ́sú Judáa tɔn lɛ́ɛ mɛ vɔ̌sákpe nǔmɛsɛn tɔn gbɔn fí bǐ ɖo hɔnmɛ sín kɔxota lɛ́ɛ. 

FÍ énɛ́ ɔ́ wɛ yě nɔ́ nɔ bó nɔ́ sá vɔ̌ nú hwesivɔ́, sunví lɛ́ɛ. Bɔ Izlayɛ́li ví lɛ́ɛ lɔ nɔ bló 

nǔ énɛ́ lɛ́ɛ sín ɖiɖe ɖó xɔ yětɔn lɛ́ɛ ta. Din ɔ́, Jeluzalɛ́mu ná wá húzú fí e è nɔ wá 

xo cyɔ́n kplé ɖó é. Bɔ mɛ bǐ ná nɔ́ gbɔn mɛ kúkú tɛ́ntin. Gbɔn mɔ̌ ɔ́, yě ná húzú 

mɛblíblí lě e sɛ́n Mɔyízi tɔn ɖɔ gbɔn é. 


